
SWALI: Je mapepo yanakufa? Na kama hayafi, ni vita ya namna
gani tunashindana nayo katika ulimwengu wa Roho?

JIBU: Katika biblia tunaposoma Neno “pepo”, ni vema tufahamu
ufunuo wake upo katika namna mbili;

Pepo: Kama malaika muasi1.

Pepo: Kama pando la malaika muasi2.

Yote mawili unapaswa kufahamu, Ili ujue ni nani unashughulika
naye katika vita hivyo vya kiroho.

Kwamfano, ukisoma ile waefeso 6:12 inayosema kushindana
kwetu sisi si juu ya damu na nyama, bali juu ya falme na
mamlaka na wakuu wa giza hili pamoja na majeshi ya mapepo
wabaya.. Sasa hao wanaotajwa hasaa ni malaika waasi.

Lakini hawa malaika waasi, huwa na mapando yao, ambayo
huyapanda ndani ya watu, mfano wa hayo ni magonjwa, ukichaa,
ububu, udhaifu (Marko 9:25)uuaji, uchungu, majivuno, kiburi,
masengenyo n.k.. na haya mapando wakati mwingine huitwa
mapepo, kwasababu asili yao ni kutoka kwa hao malaika waasi.

Luka 13:11 Na tazama, palikuwa na mwanamke aliyekuwa na
pepo wa udhaifu muda wa miaka kumi na minane, naye
amepindana, hawezi kujinyosha kabisa.

Pepo linalozungumziwa hapo, hasaa sio yale mashetani, bali ni
pando la udhaifu waliloliweka ndani ya huo mwanamke.

Hizi zote ni kazi za shetani na malaika zake duniani. Sasa
mapando haya ndio tunaweza kuyaua (kwa kuyang’oa), lakini sio
wale malaika waasi. Ndio maana Bwana Yesu alisema..

Mathayo 15:13 Akajibu, akasema, Kila pando asilolipanda
Baba yangu wa mbinguni litang’olewa

Wale malaika waasi (yaani wakuu wa giza, wafalme, majeshi ya
mapepo yote)hatuwezi kuwaua, kwa maombi au kwa namna
yoyote, isipokuwa tayari wameshawekewa hukumu yao, siku ile
ya mwisho ambapo watatupwa wote kwenye lile ziwa la moto.

Na mapando haya, Bwana Yesu alitoa maelezo yake vema, wakati
ambapo adui hupandwa ndani ya mtu..

alisema.

Mathayo 13:24 Akawatolea mfano mwingine, akisema, Ufalme
wa mbinguni umefanana na mtu aliyepanda mbegu njema
katika konde lake;
25 lakini  watu walipolala,  akaja adui yake akapanda magugu
katikati  ya ngano, akaenda zake.
26 Baadaye majani ya ngano yalipomea na kuzaa,
yakaonekana na magugu.
27 Watumwa wa mwenye nyumba wakaenda wakamwambia,
Bwana, hukupanda mbegu njema katika konde lako? Limepata
wapi basi  magugu?
28 Akawaambia, Adui ndiye aliyetenda hivi.  Watumwa
wakamwambia, Basi,  wataka twende tukayakusanye?
29 Akasema, La; msije mkakusanya magugu, na kuzing’oa
ngano pamoja nayo.
30 Viacheni vyote vikue hata wakati  wa mavuno; na wakati
wa mavuno nitawaambia wavunao, Yakusanyeni kwanza
magugu, myafunge matita matita mkayachome; bali  ngano
ikusanyeni ghalani mwangu.



Je mapepo yanakufa? Na kama hayafi, tunashindanaje vita vya
kiroho?

NURU YA UPENDO www.wingulamashahidi.org | 4

Kumbe wakati ambapo watu wamelala, ndipo hupanda mbegu
zake. Yaani wakati ambapo watu wamekuwa walegevu kiroho
ndipo shetani hupata nguvu ya kuja kupachika, mbegu zake za
uharibifu, zitakazokuja kusumbua baadaye. Ndio maana ni lazima
ujue kanuni mbalimbali za kumpinga shetani.

Na haya mapando, yanaweza kuwekwa kwa mtu yeyote, hata mtu
aliyeokoka, anaweza kuwa nayo. Ndio maana utaona wapo watu
wengine wameokoka, lakini wanasumbuliwa na mapepo,
kiuhalisia, hawana malaika wale waasi ndani yao, wanayo
mapando yao.

Ni sawa, na mtu ambaye anamilika chombo kama komputa, akiwa
anaitumia kwa matumizi yake tu ya sikuzote, tu ambayo ni
lazima, si rahisi computa hiyo kuvamiwa na virusi, lakini akianza
kutembea mitandaoni, kisha kubofya, au kupakua kila kitu
anachokiona ni wazi kuwa chombo hicho kipo hatarini kuvamiwa
na virusi, na matokeo yake ni kuwa mfumo wote wa kumpyuta
unaliwa, au kuharibifu chombo kabisa, ndio maana wanaweka
ulinzi (anti-virus) sikuzote,

Vivyo hivyo na maisha ya mwanadamu yakiwa ovyo ovyo, hawezi
kukwepa mapando ya mashetani ambayo yamezaa kila mahali.

Mtu yeyote ambaye hajaokoka tayari kuna pepo fulani ndani
yake.

Kwamfano, mwingine, labda mkristo  ameokoka, halafu akiwa
kanisani, anaanza kuruhusu masengenyo kinyume na mchungaji
wake, au mama-mchungaji, sasa mtu kama huyo akiwa
anaendelea na tabia hiyo..matokeo yake ni kwamba pepo la
uchungu litamvaa, ataanza kuwachukia viongozi wake hata bila
sababu, na kuzusha vita, na uharibifu hata  wengine. Yeye
atadhani ni tabia yake kumbe sio, bali pepo limeshamvaa la
uchungu.

Nikupe huu ushuhuda, Kulikuwa na mama mmoja kanisa, kipindi
chote ulikuwa ukikutana naye, anamzungumzia vibaya mama
mchungaji wa kanisa alilokuwa mwanzo, hapo mwanzo alikuwa
vizuri tu kiroho, lakini kwa jinsi siku zilivyozidi kwenda,
akiendeleza chuki zake, , hali yake ilikuja kubadilika ghafla,
akaomba tumwombee, tulipomwombea alilipuka mapepo, lile
pepo likawa linasema “mama mchungaji” yaani asili yangu ni
chuki kwa mama mchungaji, tulipolikemea likamwacha akarudia
hali yake ya kawaida, akawa mtu mzuri tu.

Samsoni, alipokwenda kuwashindana na wafilisti, hakushughulika

 kwanza na wafilisti, bali mashamba yao ya ngano. (mapando
yao). Kwa kuyachoma moto. Vivyo hivyo na sisi ili tuyamalize
nguvu haya mashetani, tuangushe ngome zao. Ni lazima fikra
zetu hasaa zielekee mapando yao.

NAMNA YA KUSHINDANA VITA VYA KIROHO:

Injili:

Kwamfano kuwaangusha wakuu wa giza sio kuwatumia
makombora ya moto hapo angani. Hapana, bali ni kwenda
kuhubiri injili ili watu wamsikie Kristo waokoke,

Ndio maana Yesu alipowatuma wanafunzi wake wawili wawili
kuhubiri waliporudi Yesu aliwaambia ‘nalimwona shetani
akianguka kutoka mbinguni kama umeme’.

Kumbe anguko lake lilikuwa katika kuhubiri na si kumtumia
makombora.

Maombi:

Hii ni silaha kubwa, ya kumpinga shetani. Maombi huruhusu,

utendaji kazi wa Mungu ndani ya maisha ya mwamini, usipokuwa
mwombaji tarajia shetani kuyapangalia maisha yao. Yesu
alituagiza tukeshe kuomba tusije ingia majaribuni.

Upendo:

Upendo hupinga, wivu, chuki, uchungu, mashindano, uzinzi, n.k.
ambayo haya yote huzaliwa mahali ambapo hapana upendo. Ni
lazima kila siku wewe kama mwamini kila siku ujifunze kutendea
kazi upendo….ili uondoe mazingira ya mashetani kuangua mayao
yao hapo.

Neno:

Ukiwa na Neno la Mungu la kutosha ndani yako, adui hawezi
kukushinda. Utakumbuka kule jangwani, shetani alipojaribu
kumpandia Kristo maneno ya uongo kwa kupitia biblia, yeye
mwenyewe alilitumia Neno la Kweli, kumpinga. Watu wengi
wanavamiwa na maroho ya upotevu, kwasababu hawana Neno la
Mungu mioyoni mwao. Jifunze kusoma biblia. Ni silaha inayoitwa
Upanga.

Imani:

Imani huzaa ujasiri, na ujasiri hutoa mamlaka ndani yako. Biblia
huiita imani “Ngao” Shetani anapenda kutumia silaha ya woga, ili
kuzimisha utendaji kazi wa Mungu mioyoni mwetu. Hatuna budi
kusimama kwa utimilifu wa imani kumtumikia Mungu.

Kukemea:

Fahamu adui ni mpingamizi sikuzote, hapembelezwi, bali
analazimishwa kutoka, Yesu alimkemea shetani alipotaka
kumjaribu kwa kinywa cha Petro, aliyakemewa mapepo yote
sugu, yaliyokuwa ndani ya watu yawatoke. Hivyo na wewe pia
ukutanapo na kazi hizi za mwovu, jifunze kutumia kinywa chako,
kwa mamlaka uliyopewa na Kristo kukemea haraka sana, kila
pepo, au kimelea chochote cha uovu kinachozaliwa na adui.

Hivyo kwa hitimisho ni kuwa, mashetani hawafi, lakini kazi zao
zinakufa.. Hatuwaui hao, bali tunaziua kazi zao. Usipoteze muda
mwingi kumrushia shetani mabovu hawezi kufa, bali tuma nguvu
zako nyingi kurushia mabovu mapanda yake, kwa kanuni hizo
tulizojifunza. Utawashinda kabisa kabisa.

Bwana akubariki

Washirikishe na wengine habari hizi njema kwa kushea

Ikiwa utapenda kupata msaada wa kumpokea Yesu maishani
mwako bure, Basi wasiliana nasi kwa namba uzionazo chini ya
makala hii.

Pia kwa kupokea mafundisho ya kila siku kwa njia ya WHATSAPP,
jiunge na channel yetu kwa kubofya link hii
>> https://whatsapp.com/channel/0029VaBVhuA3WHTbKoz8jx10

Kwa mawasiliano: +255693036618 au +255789001312

Bwana akubariki.

Mafundisho mengine:

Mbona ni  maskini  tu huwa ndio wanaolipuka mapepo, na sio
matajiri?

https://whatsapp.com/channel/0029VaBVhuA3WHTbKoz8jx10
https://wingulamashahidi.org/2022/12/07/maskini-tu-huwa-ndio-wanaolipuka-mapepo/
https://wingulamashahidi.org/2022/12/07/maskini-tu-huwa-ndio-wanaolipuka-mapepo/

MWANAMKE, USIFUNGUE MLANGO WA MAPEPO KUKUINGIA!.

SI  MAPEPO YOTE NI YA KULIPUKA.

Kwanini  Bwana Yesu, aliruhusu yale mapepo yawaingie
nguruwe?

Share on:
WhatsApp

https://wingulamashahidi.org/2022/08/09/mwanamke-usifungue-mlango-wa-mapepo-kukuingia/
https://wingulamashahidi.org/2020/12/02/si-mapepo-yote-ni-ya-kulipuka/
https://wingulamashahidi.org/2020/02/03/kwanini-bwana-yesu-aliruhusu-yale-mapepo-yawaingie-nguruwe/
https://wingulamashahidi.org/2020/02/03/kwanini-bwana-yesu-aliruhusu-yale-mapepo-yawaingie-nguruwe/

